
Мустақиллик йилларида Ўзбекистонда хотин-қизларнинг 
ижтимоий-иқтисодий манфаатларини ҳимоя қилишда 
касаба уюшмаларининг тутган ўрни 

 Мазкур мақолада Ўзбекистон Республикасида истиқлол 
йилларида хотин-қизларнинг ижтимоий-иқтисодий манфа-
атларини қонуний равишда ҳимоялашда касаба уюшма-
ларининг фаолияти даврий матбуот ва интернет материал-
лари ёрдамида таҳлил қилинган. 

Роль профсоюзов в защите социальных и экономических 
интересов женщин в Узбекистане в годы независимости 

 В статье анализируется деятельность профсоюзов по 
правовой защите социально-экономических интересов 
женщин в Республике Узбекистан. Помощь в этом вопросе 
периодических изданий и интернет публикаций. 

 
Мустақиллик йилларининг дастлабки даврларидан бошлаб, ижтимоий 

йўналтирилган бозор иқтисодиётини шакллантириш, очиқ демократик давлат 
қурилишини ва юртимизда фуқаролик жамиятини шакллантиришни бош мақсад 
қилиб олганлигимиз ҳеч кимга сир эмас. Ўзбекистон Республикаси асосий қонуни – 
Конституцияда мамлакатнинг барча фуқаролари бир хил ҳуқуқ ва эркинликларга 
эга эканлиги, улар жинси, ирқи, миллати, тили, дини, ижтимоий келиб чиқиши, 
эътиқоди, шахсий ва ижтимоий мавқеидан қатъий назар, қонун олдида тенглиги 
мустаҳкамлаб қўйилган [1]. 

Таъкидлаш жоизки, жамоат бирлашмалари ҳақидаги қонун-қоидалар 
Ўзбекистон Республикаси Конституцияси XIII бобида ва “Ўзбекистон Республикаси-
да жамоат бирлашмалари тўғрисида”ги (1991-йил 15-февраль) Қонунда белгилаб 
берилган. Жамоат бирлашмалари тушунчасига тўхталадиган бўлсак, бу фуқаро-
ларнинг қонунда белгиланган тартибда рўйхатдан ўтказилган бирлашма-лари 
ҳисобланади. Конституциянинг 56-моддасига мувофиқ, Ўзбекистон Республикаси-
да қонунда белгиланган тартибда рўйхатдан ўтказилган касаба уюшмалари, сиёсий 
партиялар, олимларнинг жамиятлари, хотин-қизлар, фахрий-лар ва ёшлар 
ташкилотлари, ижодий уюшмалар, оммавий ҳаракатлар ва фуқаро-ларнинг бошқа 
уюшмалари жамоа бирлашмаси сифатида эътироф этилган. “Жамоат бирлаш-
малари тўғрисида”ги Ўзбекистон Республикаси Қонунининг 4-, 9-моддаларида 
жамоат бирлашмаларига шундай таъриф берилади: “Ўз ҳуқуқ-лари, эркин-
ликларини ҳамда сиёсат, иқтисодиёт, ижтимоий ривожланиш, фан, маданият, 
экология ва ҳаётнинг бошқа соҳаларидаги қонуний манфаатларини биргалиқда 
рўёбга чиқариш учун бирлашган фуқароларнинг хоҳиш – иродаларини эркин 
билдиришлари натижасида вужудга келган ихтиёрий тузилма жамоат бирлаш-
масидир. 

Сиёсий партиялар, оммавий ҳаракатлар, касаба уюшмалари, хотин-қизлар, 
ёшлар ва болалар ташкилотлари, ветеранлар ва ногиронлар ташкилотлари, илмий-
техникавий, маданий-маърифий, физкультура – спорт ва бошқа кўнгилли жамият-
лар, ижодий уюшмалар, юртдошлар уюшмалари, ассоциациялар ва фуқароларнинг 
бошқа бирлашмалари жамоат бирлашмалари деб, эътироф этилади”. 

Бугунги кунда Ўзбекистонда амалга оширилаётган кенг кўламли демократик 
ислоҳотлар натижасида жамоат бирлашмаларининг ўрни ва аҳамияти тобора ошиб 
бормоқда. Улар сонининг ошиб бораётгани бунинг исботидир. Масалан, статистик 
маълумотларга кўра, 2000-йилда республика ва халқаро аҳамиятга молик давлат 
рўйхатидан ўтган жамоат бирлашмалари сони 1500 тани ташкил килган бўлса, 
2005-йилда эса уларнинг сони 5277 тани ташкил этган. Шулардан 60 таси ҳалқаро 
ва 336 таси республика аҳамиятидаги жамоат ташкилотлари эди. Ҳозирда бу 
жамоат бирлашмаларининг сони янада ошиб бормоқда. Бунга республикада 
фаолият кўрсатаётган турли жамоат бирлашмалари, яъни жамиятлар, ассоциация-
лар, касаба уюшмалари, сиёсий партиялар, ҳаракатлар, жамғармалар, федерация-
лар, марказлар, уюшмалар ва бошқаларни мисол қилиш мумкин [3. Б. 481].  

Юртимизда амалга оширилаётган ислоҳотларнинг бош мезони ижтимоий 
соҳаларга қаратилганлиги билан ажралиб туради. Сўнгги йилларда, айниқса, 
Ўзбекистон Республикасини ривожлантиришнинг бешта устувор йўналиши бўйича 
2017–2021-йилларга мўлжалланган Ҳаракатлар стратегияси мамлакатимизда янги 
даврни бошлаб берди. Шуниси эътиборга лойиқки, Марказий Осиёда жадал 
суратларда ривожланаётган давлат сифатида жамият ҳаётининг барча жабҳа-
ларида амалга оширилаётган кенг кўламли ислоҳотлар таҳсинга сазовордир. 

Таъкидлаш жоизки, янгиланаётган Ўзбекистонни ҳар жиҳатдан ривожлан-
тиришда, ислоҳотлар кўламини кенгайтиришда касаба уюшмаларининг улуши ҳам 
эътиборга лойиқдир. Зеро, бугунги кунда республикада хотин-қизларнинг ҳуқуқ-
ларини таъминлаш, меҳнат фаолиятини оилавий мажбуриятлар билан биргаликда 
олиб боришга шароит яратиш, оналик ва болаликни муҳофаза қилиш учун мустаҳ-
кам ҳуқуқий асослар яратилган. Фуқаролик, оила ва меҳнат кодекслари ҳамда 
бошқа қонун ҳужжатлари аёлларнинг ҳақ-ҳуқуқларини, тўла маънода, ҳимоя 
қилади ,шуни ҳам эътиборга олиш лозимки, Ўзбекистон Республикаси “Аёлларга 
нисбатан камситишнинг барча шаклларига барҳам бериш тўғрисида”ги Халқаро 
конвенцияга, Халқаро Меҳнат Ташкилотининг “Бир хил қийматга эга бўлган меҳнат 
учун эркак ва хотин-қизларни тенг рағбатлантириш тўғрисида”ги, “Меҳнат ва 
машғулотлар соҳасидаги камситишлар ҳақида”ги конвенцияларга қўшилган бўлиб, 
ўз зиммасига аёлларга нисбатан камситиш сиёсатини юритмаслик мажбуриятини 
олган ҳамда шу мақсадда аёлларнинг ҳуқуқларини ҳимоя қилиш бўйича тегишли 
қонун ҳужжатлари қабул қилинган. 

Ўзбекистон Республикаси Президенти Шавкат Миромонович Мирзиёев 
таъкидлаб ўтганидек: “Дунёдаги ҳар бир давлатнинг миллий тараққиётида, аввало, 
инсон меҳнати ва салоҳияти беқиёс аҳамият касб этади. Шунинг учун ҳам меҳнат 
муносабатларини тубдан ислоҳ қилиш, фуқароларимизнинг меҳнат соҳасидаги 
конституциявий ҳуқуқларини рўёбга чиқариш, бандлик масаласини ҳал этиш, 
камбағалликни қисқартиришга катта эътибор бериш зарурлигига урғу берилган” 
[2]. Шу билан бир қаторда, қачонки аёл, она бахтли бўлса, оила бахтли бўлади, оила 
бахтли бўлса, бутун жамият, давлат мустаҳкам ва барқарор бўлади. 

2020-йили хотин-қизларни қўллаб-қувватлаш борасидаги ишларни амалга 
ошириш учун давлат раҳбари ташаббуси билан “Хотин-қизларнинг муаммоларини 
ўрганиш ва ҳал этиш, уларни моддий ва маънавий қўллаб-қувватлашга қаратилган 
чора-тадбирларни амалга ошириш” бўйича касаба уюшмалари федерацияси 
мутасаддилигида тузилган ишчи гуруҳи томонидан 150 минг нафардан зиёд 

аёлнинг бандлиги таъминланди. Шундан 126 минг 904 нафари бандлик дастури,  
10 минг 94 нафари банк кредитлари, 11 минг 520 нафари Ўзбекистон касаба уюшма-
лари федерацияси лойиҳалари асосида иш билан таъминланди. Шу билан бир 
қаторда, республика бўйича 214 минг нафар хотин-қизларнинг бандлиги 
таъминланди [4]. 

Янги Ўзбекистонни ривожлантириш бош мақсадимиз экан , бу борада касаба 
уюшмалари ҳам ўзининг муносиб ҳиссаларини қўшаётгани эътиборга лойиқдир. 
Масалан, оғир ижтимоий вазиятга тушиб қолган, ночор, ўта муҳтож 90 нафар 
аёлнинг уй-жойи учун бошланғич тўлови қоплаб берилди, яшаш шароити оғир, уй-
жойи таъмирталаб, авария ҳолатидаги 912 нафар хотин-қизнинг уй-жойи таъмир-
ланди, ижтимоий аҳволи оғир ва саломатлигини йўқотган, ногирон, муҳтож 
оиладаги 3 минг 418 нафар хотин-қизга моддий ёрдам кўрсатилди. Натижада, 
республика бўйича эҳтиёжманд оилалардаги 4 минг 420 нафар хотин-қизлар  
23 миллиард 232 миллион сўмлик манзилли ёрдам олди [5]. 

Шуниси алоҳида диққатга сазоворки, пандемиянинг биринчи кунларидан 
бошлаб кун-у тун фаолият юритган Ўзбекистон касаба уюшмалари федерация-
сининг “Ишонч телефони”га келиб тушган 50 мингдан ортиқ мурожаатнинг 
аксарияти ижобий ҳал этилгани ҳам ушбу тизимда олиб борилаётган ишларнинг 
ёрқин намунаси ҳисобланади [6]. 

Муҳтасар қилиб айтганда, юқоридаги касаба уюшмаларининг жамият 
ҳаётида тутган ўрнини таҳлил қилиш баробарида ушбу ташкилот тўғрисида айрим 
нохолис фикрлар эътиборимизни тортади. Жумладан, касаба уюшмалари ишла-
майди, меҳнаткашларнинг ҳуқуқларини ҳимоя қилмайди, фақатгина санаторий-
ларга йўлланма бериш билан шуғулланади , деган қарашлар мавжуд. 

Авваламбор, ҳар бир фуқаро касаба уюшмаси қандай ташкилот эканлигининг 
моҳиятини қалбдан ҳис этиши лозим. Шу асосда ушбу ташкилотга ҳар қандай 
муаммоли масала бўйича мурожаат қилишлари мумкинлигини англашлари зарур. 
Тўғри, айрим касаба уюшмаси тасарруфида фаолият юритаётган шахслар, масъул 
раҳбар-ходимлар ўз лавозимини тўғри бажара олмаётганлари ҳам сир эмас. Шу 
ўринда, касаба уюшмалари тизимида ҳам кадрлар сиёсати бўйича ижобий 
ўзгаришлар кўзга ташланмоқда. Масалан, Ўзбекистон касаба уюшмалари 
федерацияси, тармоқ касаба уюшмалари республика кенгашлари, вилоят бирлаш-
малари ва тармоқ, шаҳар, туман кенгашларида тажрибали , билимли ва халқпарвар, 
фидойи кадрлар фаолият кўрсатиб келмоқда. 

“Касаба уюшмалари тўғрисида”ги Қонунга асосан. Ўзбекистон касаба 
уюшмалари федерацияси томонидан 2020-йил учун жамоа шартномасининг 
янгиланган умумий макети ишлаб чиқилган бўлиб, макетда меҳнат муносабат-
ларидаги гендер жиҳатларни тўлиқ ҳисобга олиш мақсадида “Хотин-қизлар ва 
эркаклар учун тенг ҳуқуқ ҳамда имкониятлар кафолатлари тўғрисида”ги Қонунга 
мувофиқ қуйидаги кафолатларга риоя этилиши ҳамда имтиёзлар берилиши 
назарда тутилган: хотин-қизлар ва эркаклар учун тенг ҳуқуқ ҳамда имкониятларни 
таъминлаш мажбуриятларини корхонанинг ва унинг таркибий бўлинмаларининг 
ваколатли шахси зиммасига юклатиш; ишга қабул қилиш ва хизмат бўйича 
кўтаришда хотин-қизлар ва эркаклар меҳнатига ҳақ тўлашда нотенгликни 
бартараф этиш.  

Юртимизда гендер тенгликни таъминлаш тобора устувор аҳамият касб этиб 
бораётган бир даврда, касаба уюшмалари томонидан аёлларнинг ҳуқуқ ва 
мажбуриятларини ҳимоя қилиш, хотин-қизларнинг давлат ва жамият бошқаруви-
даги ўрнини кучайтиришда муҳим восита ҳисобланишига шак-шубҳа йўқ. Шундан 
келиб чиқиб, Ўзбекистон касаба уюшмалари ҳаракат дастурида аёлларнинг меҳнат 
қилиш, эркин касб танлаш, хавфсиз меҳнат шароитида, ижтимоий ҳимоя ва тиббий 
хизмат билан таъминланиши, ижтимоий-маданий ҳаётда иштирок этиши, таълим 
ва ривожланиш, ўқиш ва етакчилик, шахсий дахлсизлик, эркаклар билан тенг ҳуқуқ-
лилик ҳуқуқларини амалга ошириш масалалари касаба уюшмалари фаолиятининг 
устувор йўналишлари этиб белгиланган. 

Янги Ўзбекистонни жадал ривожлантиришнинг муҳим жиҳатларидан бири 
хотин-қизларнинг ижтимоий-иқтисодий манфаатларини ҳимоя қилишда тенглик 
муаммоларини бартараф этишдан иборатдир: 

– камситмаслик тамойилини бартараф этиш учун меҳнат соҳасида қонун 
ижодкорлигини тўла таъминлаш; 

– бандлик муаммоларини бартараф этиш, аёллар учун муносиб иш ўрин-
ларини яратиш; 

– хотин-қизларнинг ижтимоий-иқтисодий фаоллигини янада оширишнинг 
ўзига хос механизмларини амалга ошириш; 

– хотин-қизларнинг ижтимоий-иқтисодий хавфсизлигини таъминлашнинг 
самарали воситаларидан фойдаланиш; 

– ижтимоий соҳада хотин-қизлар учун қонунчилик базасини янада шакллан-
тириш; 

– жамоа шартномалари ва келишувларини тузишда гендер ёндашувига тўла 
риоя қилиш; 

– муносиб тиббий хизмат кўрсатиш тизимини янада яхшилаш, ҳаётда соғлом 
турмуш тарзи маданиятини шакллантиришга эришиш; 

– жамиятда хотин-қизларнинг сиёсий фаоллигини янада ошириш. 
Юртимиз ҳаётида хотин-қизларнинг жамиятдаги ўрнини белгилаш, улар-

нинг, тўла маънодаги, ҳақиқий имкониятларини амалга ошириш, давлат сиёсати 
даражасига кўтарилганлиги бежиз эмас. Хусусан, касаба уюшмалари федерацияси, 
хотин-қизлар кенгаши ташаббуси билан 2019-йилда Самарқанд шаҳрида халқаро 
ташкилотлар ва қатор хорижий касаба уюшмалари марказлари вакиллари 
иштирокида хотин-қизларнинг ижтимоий-иқтисодий аҳволи ва гендер тенглигини 
амалга оширишда касаба уюшмаларининг иштироки мавзусида халқаро семинар 
ўтказилди. Республикада янгиланиш жараёни касаба уюшмалари ташкилотига ҳам 
ижобий таъсир кўрсатди. Умуман олганда, ушбу ташкилотга бўлган ишонч кескин 
ортиб бормоқда. 

Хулоса қилиб айтганда, жамиятимиз ҳаётида касаба уюшмаларининг роли, 
ҳатто Халқаро касаба уюшмалари конфедерацияси стандартлари билан таққос-
лаганда ҳам энг юқори даражага кўтарилди. Жаҳон ҳамжамияти томонидан янги 
Ўзбекистон дея ҳақли равишда эътироф этилаётган ҳозирги кунда барча жамоат 
ташкилотлари қаторида касаба уюшмалари фаолиятида ҳам муҳим янгиланиш 
даврини бошлаб берганлигини алоҳида таҳсинга лойиқ, дея эътироф этиш мумкин.  

